
Якындагы өч елда республикада һәр сыердан савылган сөтне 6000 килограммга җиткерү бурычы куелды. Бу реаль әйберме һәм моңа ирешү өчен ниләр эшләргә кирәк? – Үткән атна азагында  Балтач районының “Кызыл юл” хуҗалыгына 43 районнан җыйналган хуҗалык җитәкчеләре әнә шул хакта сөйләште. 
Кемнәрдер өчен 6000 буй җитмәс хыял кебек тоелса да, семинарга килүчеләр арасында инде бу чикне үтеп киткәннәр дә шактый. Уңышка ирешүдә һәркемнең үз юлы, үз алымнары. Бердәнбер уртаклык – алар һаман эзләнүдә. Үзләре күптән инде башкаларга үрнәк-өлге булып танылган Әтнәдән Илгиз Хәйруллин, Кукмарадан Газинур Хәбибрахманов, Нәфыйк Хөсәенов кебек республикада танылган җитәкчеләрнең дә бу семинарга килүе моңа тагын бер дәлил. Бу көнне коллегаларын кабул иткән “Кызыл юл” хуҗалыгы җитәкчесе Фердинат Хәйруллин үзе дә тәвәккәллеге, яңалыкларны күп куллануы белән танылып килә. Заманча терлек каралтылары, яңа технологияләргә корылган җиһазлар, галимнәр белән даими хезмәттәшлек... – боларның берсенә дә акча жәлләмиләр. Ә чыгымнар аз түгел, фәләнчә миллионнар белән исәпләнә. Аларның акланачагына ышанганга, кайда дәүләт ярдәме, кайда үз көчләре белән “мөгез чыгарып” торган көннәре. Сыерларның гинекологик чирләрен, буазлыгын иртә ачыклау өчен алынган УЗИ аппараты, компьютерга корылган “Корма мама” комплексы, попкорм, хәлвә ясарга сәләтле экструдер (хәлвә тәме килгәнгә, хәлвә дип йөртәләр)... 
– Болар инде бүген үк көтелгән нәтиҗәне биргән. Рапс, кукуруз, арыш, борчактан әзерләнгән экструдат ашату сөт арттыруда беренче көчле дулкын булса, икенчесе үткән ел күзәтелгән: өч төрле яңа ачыткы белән һәм гадәттәгедән бик күпкә алда салына башлаган силос-сенаж ашату нәтиҗәсендә сөт җитештерү тагын җиде процентка арткан. Әлеге ике яңалык та республика Фәнни-техник терлекчелек үзәге җитәкчесе, профессор Шамил Шакиров күзәтчелегендә тормышка ашырылган. Боларга әле сыерларны өч тапкыр саву, раздой төркемнәре оештыру, аксымга бай, югары энергияле азык ашату (биредә инде бөртекле культураларның да шундый яңа сортларына өстенлек бирә башлаганнар, шул ук вакытта азык чөгендереннән дә баш тартмыйлар, сөткә йогынтысы бик зур дип саныйлар) һәм башка бик күп төрле “вак-төяк”ләрне дә өстәргә кирәк. Терлекчелек, сөтчелек кечкенә генә ялгышны, оттырышны да кичерми шул. Өстәвенә әле арттан куа килүчеләр дә бар.
 – Без – беренче, дип балтачлылар тынычланып ятмасын әле, берничә сан китерәм, – диде үз чыгышында министр Марат Әхмәтов. – Сезнең арттан бик үҗәтләнеп кукмаралылар килә, аерма бик кечкенә. Тагын бер талпынып алсалар, үтеп китәргә дә мөмкиннәр. Арча белән Әтнә арасында да шушы ук хәл... Гомумән, төньяк районнар бик әйбәт бара.
Лидерларга да җиңел түгел икән дип уйласаң да, мондый көндәшлек булу үзләренә дә зур стимул бит әле. Аларга гына түгел, башкаларга да көнчелек корты керсә иде. Башкача булмый да. Әнә Әтнәдән килгән Илгиз Хәйруллин: “Һәр сыердан унбиш килограмм сөт савып кына бүген табыш турында уйлап булмый”, – ди. Ә кемнәрдер өчен бу да рекорд булып тоела. 
Рекорд димәктән, моннан егерме-егерме биш еллап элек, район газетасында эшләгән чакта, районда рекордлы сөт сауган терлекче ханым бер сыерының 24 литр сөт бирүен әйтеп: “Их, барысы да 24не бирсә!..” – дигән иде. Бүген “Кызыл юл”ның рекордчысы “Разлив” кушаматлы сыер 46-48әр литр сөт бирә. Ә Мәскәүгә күргәзмәгә барып, көмеш-алтын медаль яулаган сыерлары 50не дә үткән булган. 
– Районда үткән ел гына да җиде хуҗалык өр-яңа абзарлар төзеде, күп күләмдә ремонт эшләре башкарылды, терлекләрнең баш санын арттыру гына түгел, аларның продуктлылыгын арттыру буенча да эзлекле эшләнә, яңа технологияләр кулланыла, – диде район башлыгы Рамил Нотфуллин, уңышларының дәвамлы буласына ишарәләп. Ә министр лидер районга яңа бурыч куйды: өч елда сөт җитештерү күләмен 80 мең тоннага җиткерү. “Үткән елда 62 542 тонна сөт җитештергән балтачлылар өчен бу – реаль биеклек”, – диде ул.

